
INTRODUCIÓN

Todos os anos no C.P.I. Dos Dices, en Rois, traballamos a xeomorfoloxía cárstica incluíndo unha 
actividade de campo que consiste na visita a unha cova na zona oriental de Galicia e o estudo dos 
afl oramentos cársticos adxacentes. 

Con todo, no ano 2009 fi xemos un estudo máis completo que nos levou a visitar distintas cavida-
des nas principais áreas cársticas galegas, tales como a Cova da Auga e a Cova da Ceza na Serra 
do Caurel, ou a cova Pala de Silverto na Serra Enciña da Lastra. Isto deunos pé para traballar 
as covas non só desde o punto de vista xeolóxico senón tamén desde aspectos como o seu papel 
como ecosistemas nos que se desenvolven morcegos e outras especies de animais, depósito de 
fósiles animais e restos humanos que nos axudan a interpretar o pasado galego, fonte de historias 
e lendas, e tamén como lugar para practicar deportes como é o caso da espeleoloxía.

Para poder facer máis familiar o mundo das covas ao alumnado o traballo completouse cun es-
tudo sobre as covas existentes no concello de Rois. Basicamente, as covas de Rois son minas de 
auga, aínda que tamén descubrimos unha pequena e antiga mina de volframio cunha importantí-
sima colonia reprodutora de morcegos rateiros, que ao dicir da Asociación Drosera aos que lles 
comunicamos o achado é de grandísima importancia a nivel de Galicia.

Dicir fi nalmente que o traballo foi presentado por un grupo de alumnos a alumnas no cuarto 
congreso escola do CEIDA “Espazos para conservar”.

DESENVOLVEMENTO

No estudo participaron todos os alumnos e alumnas de secundaria, aínda que para as visitas ás 
cavidades formouse un grupo de traballo máis reducido. Isto fíxose co obxecto de minimizar o 
impacto das visitas e evitar na medida do posible que algún alumno puidese sufrir un accidente.

Ademais dunha planifi cación do traballo a desenvolver, foi necesario solicitar as licenzas de 
espeleoloxía con dous obxectivos: dispor dun seguro que puidese cubrir un posible accidente no 
interior da cavidade e tamén para poder facer uso das instalacións que a Federación Galega de 
Espeleoloxía dispón na Serra do Caurel e na Serra Enciña da Lastra.

Tamén foi preciso solicitar un permiso especial da Consellería de Medio Ambiente da Xunta de 
Galicia para poder entrar nas cavidades da Serra Enciña da Lastra, xa que, ao tratarse dun parque 
natural, teñen restrinxida a súa entrada.

Realizouse co grupo de traballo unha excursión de tres días polas zonas cársticas de Galicia nas 
que se visitaron as cavidades e os afloramentos cársticos. Pasamos a noite nos refuxios de que 
dispón a Federación Galega de Espeleoloxía.

Aínda que non era un obxectivo principal no traballo, visitamos tamén as covas de Pico Sacro, 
pola súa proximidade á zona onde viven os alumnos, pola súa importancia como cavidade esca-
vada en seixo, e polas lendas asociadas.

Por outra banda, repartiuse entre todo o alumnado de secundaria unha enquisa sobre as covas de 
Rois que estaban próximas as súas aldeas, co obxecto de recoller a máxima cantidade de infor-
mación respecto á súa situación, características da cavidade, presenza de fauna, uso polo home 
e/ou historias e lendas asociadas.

Estas covas foron posteriormente visitadas polo equipo de traballo. Trátase, esencialmente, de 
cavidades artificiais, escavadas polo home para a obtención de auga, polo que reciben o nome 
xenérico de “minas de auga”. Con todo, unha delas resultou ser en realidade unha antiga mina 
de volframio explotada a principios do século pasado e da cal se tiña moi pouca información. De 
feito era descoñecida para a meirande parte dos habitantes de Rois e só sabían dela era algúns 
poucos veciños da zona, dado que, de xeito esporádico, foi usada para tirar lixo.

No traballo de campo abordáronse os seguintes aspectos:

1.	 Localización e distribución das cavidades

2.	 Orixe das covas e formacións xeolóxicas características

3.	 Litoloxía das covas e das rochas encaixantes

4.	 As cavidades como refuxio para a fauna

5.	 As covas como fonte de fósiles para o estudo do pasado

6.	 Lendas asociadas

7.	 Uso para o lecer e problemas de conservación

Así mesmo, durante todo o traballo realizáronse múltiples fotografías e vídeos coas que se ela-
boraron os materiais que se presentaron ao congreso escolar.

Conclusións

Despois de tantos anos traballando neste tema, sabemos que este tipo de actividades teñen unha 
altísima aceptación por parte do alumnado, o que se reflicte no grado de participación, impli-
cación e entusiasmo amosado. Consideramos que o éxito radica na combinación de deporte 
e ciencia que nunca actividade realizada por alumnos e alumnas en idade adolescente dá un 
resultado excelente.

Pensamos que os obxectivos de coñecer o patrimonio cárstico galego, a súa distribución, e a súa 
importancia como fonte de coñecemento están plenamente conseguidos.

Sorprendente resultou a incursión nas cavidades de Rois, descubrindo un patrimonio que era 
practicamente descoñecido pola meirande parte do alumnado. Nunha destas cavidades destacou 
o descubrimento nunha da segunda colonia reprodutora de morcego rateiro en Galicia, tal e 
como nos informou o grupo de estudo dos morcegos galegos Drosera ao que previamente lle 
comunicaramos o achado da mesma.

Este traballo deu pé tamén a un próximo proxecto máis amplo para levar a cabo un estudo máis 
pormenorizado das cavidades de Rois.




